
ଭେଳା ବୁଡ଼ିବ ହେଳା କଲେ କହୁଛି ।

ଭଙ୍ଗା ନାବରେ କେବା ସିନ୍ଧୁ ତରିଛି ରେ ।

ଭାବକୁ ନିକଟ ସେ ଅଭାବେ ଦୂର ।

ଭକତ ଦାସ କହେ ଜୀବନ ଛାର ରେ ।

ମିଥ୍ୟା-ମାୟା ସଂସାର ନୋହେ କାହାରି ।

ମଲା ବୋଲିଣ ଦିନେ ପଡ଼ିବ ହୁରି ରେ ।

ମହୀ ଭିତରେ କେହି ଦେଖିବ ନାହୁଁ ।

ମଲାବୋଲି କାନ୍ଦୁଛୁ ମରିବୁ ତୁହି ରେ ।

ଜନମ ହେଲେ ପ୍ରାଣି ଅବଶ୍ୟ ମରି ।

ଯଶ ରଖିବୁ ଯେବେ ଭଜ ଶ୍ରୀହରି ରେ ।

ଯମ ବାନ୍ଧି ନେବଟି ହେବୁ ମେଲାଣି ।

ଜଗନ୍ନାଥ ମହିମା ଏଡ଼ିକି ଆଣି ରେ ।

ରଙ୍ଗପସରା ସିନା ଭବସାଗର ।

ରଙ୍ଗ ଭିତରେ ଅଛି କି ନାରଖାର ରେ ।

ରୁପ ପ୍ରତିମାକୁତ ପରତେ ନ ଯା ।

ରହିବେ ନାହୁଁ କେହି ରାଜା ପରଜା ରେ ।

ଲୋଚନେ ଦେଖି କର୍ଣ୍ଣେ ଶୁଣୁଛୁ ନିତି ।

ଲୋଭ କରି ଅର୍ଜିଲୁ ଧନ ସମ୍ପତ୍ତି ରେ ।

ଲୋଭଟି ସବୁ ନାଶ କରାଇ ମନ ।

ଲୋଡ଼ିଲେ ନ ପାଇବୁ ଆଉ ଜୀବନ ରେ ।

ବିଅର୍ଥେ ବହିଅଛୁ ଦୁର୍ଲ୍ଲଭ ଦେହ ।

ବିଷୟାବିଷେ ଆଉ ନ ବଳା ସ୍ନେହ ରେ ।

ବୁଡ଼ିଯିବଟି ମୂଳ ଲାଭ ସରିବ ।

ବେଳହୁଁ ଆଶ୍ରେ କରି ଭଜ ମାଧବ ରେ ।

ଶ୍ରୀକୃଷ୍ଣ ପାଦପଦ୍ମେ ଦିଅ ତୁ ମନ ।

ସରିଲେ ନପାଇବୁ ଆଉ ଜୀବନ ରେ ।

ଶ୍ରୀକୃଷ୍ଣ ନାମ ଗୋଟି କର ଭଜନ ।

ଶ୍ରୀକୃଷ୍ଣ ପାଦପଦ୍ମେ କର ତୁ ଧ୍ୟାନ ରେ ।

ସନ୍ତୋଷ ଚିତ୍ତେ ତୁହି ହରିଙ୍କି ଭଜ ।

ସଂସାରେ ପଡ଼ି ଆଉ ନ ପାଅ ଲାଜ ରେ ।

ସବୁଟି ମିଛ ହରି ନାମ ଟି ସତ ।

ଶ୍ରୀକୃଷ୍ଣ ପାଦପଦ୍ମେ ଦିଅ ତୁ ଚିତ୍ତ ରେ ।

ସତ୍ୟ ମଣୁଛୁ ତୁହି ଭବ ସାଗର ।

ସରି ଯାଉଛି ପରମାୟୁ ତୋହର ରେ ।

